
Për të marrë pjesë në informimet javore të DHSK-së, ju lutemi kontaktoni në MediaKSC@scp-ks.org. Për informacione të mëtejshme rreth mbrojtjes 

së të dhënave personale në Dhomat e Specializuara të Kosovës, shihni në https://ëëë.scp-ks.org/sq/njoftim-privatesine 

 

Përditësim për shtypin  
 
Mirë se vini në informimin javor të Dhomave të Specializuara të Kosovës, ku synojmë t’u ofrojmë gazetarëve 
informacion të përditësuar mbi zhvillimet e fundit në Gjykatë dhe mundësinë për të bërë pyetje.  
 
Më 28 tetor 2026, Paneli i Apelit në çështjen gjyqësore Hashim Thaçi, Kadri Veseli, Rexhep Selimi dhe Jakup 
Krasniqi miratoi pjesërisht kërkesën e Mbrojtjes për të ndryshuar numrin e lejuar të fjalëve për njoftimet për 
apel të ekipeve të Mbrojtjes kundër Aktgjykimit. Si kujtesë: afati i ekipeve të Mbrojtjes për të dorëzuar 
njoftimet për apel është 27 nëntori 2026. Sipas Ligjit dhe Rregullores, Aktgjykimi dhe dënimi mund të 
apelohen mbi bazën e një gabimi të pretenduar faktik ose juridik. Pas dorëzimit të njoftimit për apel, palët 
kanë 60 ditë për të dorëzuar dosjen e plotë të apelit.  
 
Në të njëjtën çështje gjyqësore, më 27 tetor 2026, Trupi Gjykues miratoi një kërkesë të Mbrojtjes për të 
shtuar numrin e lejuar e fjalëve për përgjigjen e përbashkët ndaj Kërkesës për Zhdëmtim. Aktgjykimi u 
shqiptua më 16 shtator 2026 dhe po në atë seancë Trupi Gjykues bëri me dije se më vonë do të lëshonte 
urdhër të veçantë për caktimin e datave lidhur me aspektin e zhdëmtimeve. 
 
Më 26 tetor, në tre vendime të ndara, Trupi Gjykues urdhëroi që të bëheshin publike versionet me më pak 
redaktime të transkripteve të dëshmive të 14 dëshmitarëve në gjykim. Këto ishin në vijim të vendimeve të 
mëparshme në bazë të të cilëve u bënë publike dëshmitë e 20 dëshmitarëve që më parë ishin konfidenciale.  
 
Këto vendime pasqyrojnë natyrën publike të proceseve gjyqësore dhe angazhimin e gjykatësve për 
transparencë. Gjatë gjykimit Thaçi dhe të tjerët, shumica e dëshmitarëve dhanë dëshmi tërësisht ose 
kryesisht në seanca publike dhe 61 dëshmitarë dhanë dëshmi pa masa mbrojtëse. Dëshmitë e dëshmitarëve 
që fillimisht ishin konfidenciale rishikohen vazhdimisht në mënyrë që sa më shumë dëshmi të bëhen publike 
më pas, duke garantuar njëkohësisht mbrojtjen në vijimësi të viktimave dhe dëshmitarëve.  
 
Më 23 tetor 2026, Gjykata Kushtetuese e Dhomave të Specializuara lëshoi Aktvendimin mbi Kërkesën 
Referuese të Pjetër Shalës, ku i shpalli të papranueshme një pjesë të ankesave të tij dhe konstatoi se nuk 
kishte pasur shkelje të Kushtetutës së Kosovës, të Konventës Evropiane për të Drejtat dhe Liritë Themelore 
të Njeriut apo të Konventës Ndërkombëtare mbi të Drejtat Civile dhe Politike. Paneli konstatoi, ndër të tjera, 
se z. Shala pati një proces gjyqësor ballafaques dhe të drejtë. Një përmbledhje më e hollësishme e 
Aktvendimit mund të gjendet në deklaratën për shtyp në faqen e internetit të DHSK-së. 
 
Në çështjen gjyqësore k. Hashim Thaçit, Bashkim Smakajt, Isni Kilajt, Fadil Fazliut dhe Hajredin Kuçit, ka 
përfunduar afati për regjistrimin paraprak për të marrë pjesë në seancën për shqiptimin e Aktgjykimit më 17 
nëntor në ndërtesën e DHSK-së. Personave të regjistruar paraprakisht para afatit të 27 tetorit do t’u dërgohet 
mesazh me postë elektronike dy javë para datës së shqiptimit të Aktgjykimit, për të konfirmuar nëse kanë 
apo jo vend të rezervuar në galerinë publike. Shqiptimi i Aktgjykimit mund të ndiqet në faqen e internetit të 

DHSK-së, në shqipe, anglishte ose serbishte. Nuk nevojitet regjistrim paraprak për të ndjekur seancën në 
internet.   

